
MINUTI

Il-Minuti tal-Laqgħa Nru 3, li saret fl-10 ta’ Ottubru 2022, kienu kkonfermati.

DISKUSSJONI DWAR IR-RAPPORT ANNWALI 2021 TAL-KUNSILL GĦALL-MALTIN LI JGĦIXU BARRA MINN MALTA SKONT IS-SUB-ARTIKLU (2) TAL-ARTIKLU 7 TAL-ATT DWAR IL-KUNSILL GĦALL-MALTIN LI JGĦIXU BARRA MINN MALTA (KAP. 515)

IĊ-CHAIRPERSON (Onor. Glenn Bedingfield): Għal-laqgħa tal-lum għandna magħna lil Dr John Buttigieg, Kap tad-Direttorat responsabbli għall-Maltin li jgħixu barra minn Malta u s-Sur Joseph Xerri, Segretarju tal-Kunsill għall-Maltin li jgħixu barra minn Malta. Sur Xerri, f’idejk.  

IS-SUR JOSEPH XERRI (Segretarju tal-Kunsill għall-Maltin li jgħixu Barra minn Malta): Dan il-Kunsill twaqqaf permezz tal-Att XX tal-2011 u huwa magħmul minn 15-il membru. Għaxra minnhom jiġu maħtura mill-Prim Ministru u jkunu jirrappreżentaw numru ta’ pajjiżi fejn hemm l-aktar emigranti Maltin. Imbagħad il-ħamsa l-oħra jiġu appuntati mill-Prim Ministru wara konsultazzjoni mal-Kap tal-Oppożizzjoni, u dawn ikunu jistgħu jgħixu kemm Malta kif ukoll barra minn Malta. Dawn jintgħażlu skont kif tgħid il-liġi li jkollhom esperjenza u għarfien speċjali tal-bżonnijiet u l-interessi tal-Maltin li jgħixu barra minn Malta. Imbagħad, bħala Chairperson tal-Kunsill għandek lill-Ministru għall-Affarijiet Barranin u Ewropej u bħala segretarju jew jagħżlu lil xi ħadd mid-dipartiment jew, bħalma ġara fil-każ tiegħi, lil xi ħadd barra mid-dipartiment. Kull membru jdum tliet snin u jista’ jġedded għal tliet snin oħra. Wara mbagħad ma jkunux jistgħu jġeddulu aktar.   

L-aħħar li nħtarna kien fl-2021, fejn spiċċalhom it-terminu tagħhom għaxra minn 15-il membru imma ovvjament kellhom iċ-ċans li jerġgħu jġeddu t-terminu tagħhom. Disgħa minnhom riedu jġeddu filwaqt li wieħed ma riedx iġedded u għalhekk kellu jinħatar xi ħaddieħor minfloku. Issa bejn l-2023 u l-2024 kważi kulħadd ikun spiċċa u allura jridu jiġġeddu. 

Hemm ħafna funzjonijiet imma l-aktar funzjoni importanti tal-Kunsill hija dik li jħares u jippromwovi d-drittijiet u l-interessi tal-Maltin li jgħixu barra minn Malta. Bħala leġiżlazzjoni jgħid ukoll li għandu jħejji kull proposta, jew jagħmel kull suġġeriment jew rakkomandazzjoni dwar miżuri leġiżlattivi jew amministrattivi kif ukoll kull ftehim internazzjonali u regolamenti tal-Unjoni Ewropea. Il-Ministru jista’ jitlob lill-Kunsill sabiex jagħti kontribut meta jkun se jgħaddi xi liġijiet li jistgħu jolqtu … 

Skont il-liġi rridu nlaqqgħu l-Kunsill hawn Malta imma fl-aħħar sentejn, minħabba l-COVID-19, ma ltaqax u minflok konna qed nagħmlu virtual meetings. Fl-2021 għamilna żewġ laqgħat virtwali; wieħed fi Frar u l-ieħor f’Novembru. Fil-fatt dan ir-rapport huwa mibni fuqhom. Issa ħa ngħidilkom malajr malajr x’fih dan ir-rapport. Aħna niddiskutu diversi temi, fosthom il-forum għaż-żgħażagħ. Kien ġie propost li nagħmlu forum għaż-żgħażagħ għaliex sibna li ħafna mill-membri - għalkemm dan l-aħħar daħħalna ftit membri li mhumiex daqshekk anzjani - kienu anzjani u nixtiequ li mmorru għaż-żgħażagħ. U llum ħafna mill-emigranti waslu għall-fourth generation. Sar survey u 62% ta’ dawk li wieġbu għalih qalu li jinteressahom dan il-forum. U l-forum sar aktar tard matul din is-sena. 

Ġie ssuġġeriet ukoll li nagħmlu Jum Malta fl-iskejjel primarji ta’ fejn hemm l-emigranti jgħixu f’xi pajjiż barrani. Dan ħareġ l-aktar għax meta kienu saru l-Commonwealth Games fl-Awstralja, u tela’ team Malti, kien mar f’xi skejjel u qassmu xi CDs dwar Malta lill-istudenti. Din għadha ma bdietx imma mħajrin li jibdewha.  

Attività oħra hija Jum l-ANZAC, attività sportiva din id-darba f’Malta li għandha ssir fil-25 ta’ April tal-2023. Din se tikkonsisti f’regatta u se jieħdu sehem ir-rowing club tal-Università ta’ Malta flimkien ma’ għaqdiet oħra mill-Awstralja, New Zealand u possibbilment ir-Renju Unit. Ilhom għaddejjin id-diskussjonijiet u nisperaw li issa qegħdin noqorbu fuq ir-reviżjoni tal-Att. Kif nafu dan l-Att ilu hemm 11-il sena u ċ-ċirkostanzi nbidlu sew. Illum ma bqajniex inħarsu biss lejn l-emigranti imma aktar lejn the greater Malta għax hemm dawk l-emigranti li kellna tradizzjonalment u llum għandna l-emigranti l-ġodda li mhumiex emigranti imma li jmorru għal ftit snin f’pajjiż barrani, l-aktar fl-Ewropa, li rridu nieħdu konsiderazzjoni tagħhom ukoll. 

Xi ħaġa aktar importanti hija li din il-liġi tagħfas aktar fuq Malta x’tista’ tagħti lill-emigrant. Aħna qegħdin nipproponu li f’din il-liġi tidħol ukoll x’jista’ l-emigrant jagħti lil Malta. Hemm barra hemm ħafna nies li għamlu isem, hemm ħafna professjonisti, u allura jkun tajjeb li minn dan il-pool naraw x’nistgħu nakkwistaw minnu, apparti milli niftħu t-trade u affarijiet oħra.   

Waqqafna wkoll il-Kunsilli Reġjonali. Pereżempju, għandek wieħed li jirrappreżenta lill-Unjoni Ewropea kollha. L-Unjoni Ewropea hija kbira u allura għamilna l-Kunsilli Reġjonali biex naħtru nies minn diversi pajjiżi, sa seba’ min-nies f’dan il-kunsill li mbagħad ikunu jistgħu jwasslu l-proposti tagħhom lil dan ir-rappreżentant. Min-naħa tiegħu dan ir-rappreżentant iwassal għandna dawn il-proposti u aħna nkunu nistgħu nisimgħu l-vuċi ta’ firxa akbar ta’ nies. U l-istess ħaġa aħna meta rridu nwasslu xi messaġġ inkunu nistgħu nużaw lilhom. S’issa twaqqfu fl-Awstralja, fejn għandek tliet rappreżentanti, New South Wales fejn għandek żewġ rappreżentanti, u f’Victoria fejn ukoll għandek żewġ rappreżentanti. Imbagħad għandek wieħed li jirrappreżenta lill-Awstralja kollha.  

Bħala attivitajiet kulturali hemm enfasi kbira biex inżommu l-ilsien Malti ħaj u allura biex dawn jitgħallmu l-ilsien Malti kif ukoll biex nippromwovu l-kultura Maltija. Għalhekk saru diskussjonijiet ma’ Heritage Malta u mal-Arts Council Malta biex jinstabu modi kif tista’ tiġi promossa l-kultura Maltija fost il-Maltin li jgħixu barra minn Malta. Infetħet sub website għall-Maltin li jgħixu barra minn Malta li tifforma parti mill-website tal-Ministeru tal-Affarijiet Barranin u Ewropej.  

Qamet ukoll il-kwestjoni u għadna qegħdin niddiskutuha fuq il-Maltin li qed jieħdu ċ-ċittadinanza Maltija. Kif nafu dawn għandhom id-dritt għaċ-ċittadinanza doppja u allura qegħdin niddiskutu jekk għandniex nibqgħu nibagħtulu ċ-ċittadinanza tiegħu ġo envelop u daqshekk jew inkella għandniex nagħmlu ċerimonja biex nagħtuha importanza. Iċ-ċittadinanza hija xi ħaġa importanti. F’din iċ-ċerimonja mhux biss nagħtuhom iċ-ċertifikat imma nagħtuhom ukoll xi ħaġa dwar Malta u l-kultura tagħna. Attwalment qegħdin nippreparaw ktejjeb f’dan ir-rigward u qegħdin niddiskutu din il-proposta. 

DR JOHN BUTTIGIEG (Kap tad-Direttorat responsabbli għall-Maltin li jgħixu barra minn Malta): Xtaqt nintervjeni fuqha din il-biċċa għax kellna talbiet rikorrenti dwarha. Il-Kunsill qiegħed jinsisti li meta tingħata ċ-ċittadinanza, jew qabel tingħata, ikun hemm xi forma ta’ training fis-sens ta’ awareness. Għandek nies li qegħdin jieħdu ċ-ċittadinanza Maltija u lanqas biss jafu fejn qiegħda Malta! Meta tara kif jaħdmu pajjiżi oħra ssib li dawn jagħmlulhom anke proficiency test fil-lingwa. Tkun xi ħaġa bażika imma għallinqas ikunu jistgħu jikkomunikaw bil-lingwa tal-post. 

Aħna tkellimna mal-Aġenzija Komunità Malta fuq dan imma min-naħa tagħhom qalulna li l-Att dwar iċ-Ċittadinanza jispeċifika li inti għandek tieħu ċ-ċittadinanza bi dritt. U allura ma tistax timponi miżuri addizzjonali biex wieħed ikun eliġibbli għaċ-ċittadinanza. Madankollu, naħseb li biex nagħtu sens ta’ identità fil-Kunsill tal-Maltin li jgħixu barra minn Malta, u anke f’survey li għamilna s-sena l-oħra, qabel il-Forum taż-Żgħażagħ, ħareġ biċ-ċar – u kont sorpriż biha din - li l-aktar temi li huma ta’ interess għaż-żgħażagħ hemm barra huma l-lingwa Maltija, l-identità Maltija u l-kultura Maltija. Dawk kienu l-aktar temi li huma xtaqu li jitkellmu dwarhom. U f’dan il-kuntest naħseb li jkun tajjeb li wieħed jesplora modi ...

ONOR. BEPPE FENECH ADAMI: Dawn in-nies diġà huma ċittadini Maltin? 

DR JOHN BUTTIGIEG: Le, huma dixxendenti tagħhom, jiġifieri jista’ jkun li m’għandhomx ċittadinanza Maltija. Potenzjalment jistgħu jeħduha ċ-ċittadinanza imma ħafna minnhom m’għandhomx. Li nista’ ngħid hu li l-interess li għandhom lejn il-kultura Maltija u lejn l-identità Maltija hija xi ħaġa li ssorprenditna. Is-Sur Xerri qalilkom li 62% minnhom irrispondew li jixtiequ li fil-forum jitkellmu fuq dawn it-temi. U tajjeb li wieħed jibda jesplora l-possibilità li meta wieħed jagħti jew ikun se japplika għaċ-ċittadinanza forsi jsir xi tip ta’ taħriġ fuq il-kultura u fuq l-identità Maltija, bil-għan li min jiġi hawnhekk, jew min jieħu ċ-ċittadinanza, ikun jaf almenu x’toffri Malta, mhux biss mill-aspett tradizzjonali u kulturali imma anke mill-aspett ta’ opportunitajiet ta’ kummerċ, ta’ business u ta’ trade. 

Dawn huma affarijiet li huma importanti li jkun jaf bihom min jieħu ċ-ċittadinanza għax huwa qisu l-ambaxxatur ta’ pajjiżna fid-dinja. Għalhekk li qed nisħqu ħafna fuq il-kunċett ta’ global Malta. Malti mhux għax qiegħed fit-territorju Malti imma inti Malti kull fejn int. Qed tieħu lil Malta kull fejn int. Il-fatt li inti Malti mhux bilfors għax qiegħed tgħix fuq din il-blata imma inti Malti kull fejn tkun, u allura dan il-kapital uman li għandna hemm barra tajjeb li ninvestu fih biex ikollna aktar interkonnettività. Intom tafu aktar minni li ħafna mill-Maltin li jgħixu barra għamlu suċċess b’ħajjithom u jistgħu jagħtu ħafna kontribut lil Malta f’oqsma differenti. 

IĊ-CHAIRPERSON: Meta qed nitkellmu fuq Maltin li jgħixu barra minn Malta, f’termini ta’ numri, fuq kemm qed nitkellmu nies? Għandkom stima tagħhom? 

IS-SUR JOSEPH XERRI: Qed nistmaw li hemm mal-miljun ruħ. 

IĊ-CHAIRPERSON: Maltin jew qed tinkludi wkoll …

IS-SUR JOSEPH XERRI: Qed nitkellmu sar-raba’ ġenerazzjoni. Pereżempju, sirna nafu b’wieħed Eġizzjan li niesu kienu mill-Isla. Huwa riċerkatur u sibnieh tajjeb għax il-Maltin li kienu jgħixu hemm fil-ħamsinijiet u telqu lejn l-Awstralja spiċċaw mingħajr ċertifikati u dan qed jgħinhom isibu ċ-ċertifikati minħabba ċ-ċittadinanza.  

IĊ-CHAIRPERSON: Jista’ jkun l-impressjoni tiegħi, imma minn dak li rajt hawnhekk qisu li x-xogħol tagħkom jikkonċentra l-aktar fuq l-Awstralja u l-Kanada. Minnu dan? 

IS-SUR JOSEPH XERRI: Tieħu dik l-impressjoni għax l-aktar li hemm nies huwa proprju f’dawn il-pajjiżi u huwa hemmhekk fejn għandna l-aktar membri. Dik ukoll hija xi ħaġa li rridu nieħdu ħsiebha fl-Att. Fil-fatt ħadna l-okkażjoni biex dawk il-ħames membri li jinħatru bejn il-Prim Ministru u l-Kap tal-Oppożizzjoni nużawhom għall-pajjiżi fejn m’hemmx, bħal pereżempju, l-Eġittu u l-Emirati Għarab. U issa, bit-tibdil fil-liġi rridu naħsbu f’dawn il-pajjiżi u rridu naħsbu wkoll f’dawk in-nies li jaħdmu fl-Ewropa għax in-numru kiber sew fl-Unjoni Ewropea u kulma għandna rappreżentant hemmhekk huwa wieħed. Meta l-Ingilterra kienet parti mill-Unjoni Ewropea dejjem żammejnieha għaliha u qatt ma kienet tagħmel parti mill-EU. Bħalissa kull m’għandna rappreżentanti uffiċjali huma mill-Kanada, mill-Amerika, mill-Ingilterra, mill-Unjoni Ewropea u mill-Awstralja. (Interruzzjonijiet) Dawk l-għaxra qegħdin bil-liġi imma l-oħra rridu naraw x’nistgħu nagħmlu fuqha.  

ONOR. BEPPE FENECH ADAMI: L-ewwel nett nirringrazzjakom ta’ dan ir-rapport. Jiena naħseb li hemm bżonn ta’ frame of mind differenti minn kif forsi konna qegħdin naħsbu s’issa. Ir-realtà hi li tal-ġenerazzjoni tagħna konna nitkellmu fuq l-emigranti Maltin u kienu jiġu f’moħħna l-emigranti li marru l-Awstralja, l-Amerika u l-Kanada, u forsi nitkellmu fuq il-first, second, third u anke fourth generation, però, li hu żgur hu li riċentement rajna mewġa kbira ta’ Maltin li qed imorru jgħixu barra minn Malta, b’mod partikolari fl-Unjoni Ewropea, u li naħseb they outnumber by far l-ammont ta’ nies li qegħdin jitilqu minn Malta lejn pajjiżi oħra lil hinn mill-Unjoni Ewropea.

Dawn in-nies għadhom qegħdin jissettiljaw u għandhom bżonn ħafna aktar assistenza. Għandek ammont ta’ żgħażagħ u studenti li qed imorru jistudjaw barra, which means they have to take up residency, u ħafna drabi jridu jsibu xogħol, u ħafna drabi they take commitments ta’ sena, sentejn, tliet snin u min għandu wliedu żgħażagħ jaf xi problemi enormi qegħdin isibu biex imorru jaħdmu barra, biex jistudjaw, biex isibu fejn jgħixu at affordable prices, u anke meta jiggradwaw and they settle down l-aktar affarijiet sempliċi ta’ ftuħ ta’ bank account, sal-aktar affarijiet ikkomplikati, ta’ kif tixtri proprjetà, huma affarijiet ta’ inkonvenjent kbir għalihom. 

Naħseb li hemmhekk hemm vakum kbir għax m’hemmx struttura, fil-fehma tiegħi, ta’ kif żagħżugħ mar jagħmel Masters jew Ph.D bl-intenzjoni li wara jsib xogħol fi Spanja, l-Olanda, eċċ. Safejn naf jien m’hemmx struttura. Fil-fehma tiegħi din hija the new global Malta. Jien għandi rispett kbir għall-Maltin li marru l-Awstralja fis-sittinijiet u wisq probabbli ħafna minnhom illum issettiljaw u mhux se jiġu lura. Naturalment tajjeb li nibqgħu nrawmu fihom din il-closeness ma’ Malta u li jibqgħu jħossu dak is-sens ta’ belonging, però hemm ir-realtà ta’ diaspora ġdida ta’ Maltin li qegħdin imorru b’mod partikolari fl-Unjoni Ewropea. F’termini ta’ kemm għandna nagħtu enerġija, anke f’Kumitat bħal dan, naħseb li għandha tiġi indirizzata aktar. 
It-tieni punt li xtaqt nagħmel huwa li għandi l-impressjoni li meta nitkellmu fuq konslu ta’ Malta fl-Awstralja u konslu ta’ Malta fl-Amerika jew fuq żewġ konsli wieħed f’San Francisco u wieħed fi New York, m’aħniex nifhmu eżatt il-kobor ta’ dawn il-pajjiżi. Id-diaspora tant hija mifruxa ... Issa jien mhux l-aktar wieħed aġġornat fuq dawn l-affarijiet imma għandi l-impressjoni li xi kultant ma nifhmux il-kobor tal-Awstralja. L-idea li jkollok l-uffiċċju tal-konslu miftuħ bejn it-8.00 a.m. u l-5.00 p.m. fil-verità hija limitata. Għandi din l-impressjoni li meta a second generation, a third generation, a fourth generation Maltese jkun qed ifittex biex jara jekk għandux dritt għaċ-ċittadinanza, lanqas the basic channels ma jeżistu! Veru għandek il-ħinijiet tal-uffiċċju, għandek it-telephone, eċċ., imma m’aħniex nifhmu l-kuntest li għandek hawnhekk. Ma nafx jekk tħossuhiex ukoll din jew jekk għandkomx opinjoni jew jekk teżistix l-istruttura meħtieġa biex dawn in-nies li għandhom għatx għall-informazzjoni jkunu jistgħu jaċċessawha.  

Ħa nagħmel it-tielet punt mingħajr ma nkun polemikuż. Aħna pajjiż li nbigħu ċ-ċittadinanza tagħna u la jkollok għarfien fuq Malta, la tersaq lejn Malta u lanqas għandek għalfejn tkun taf fejn qiegħda Malta! Tħallas prezz u tieħu ċ-ċittadinanza. Dak hu l-punto di partenza tal-policy ta’ dan il-Gvern. Issa qed ngħidu li xi ħadd li huwa intitolat li jkun Malti minħabba l-lineage tiegħu, minħabba li huwa second generation, qiegħed jiġi ssuġġerit li nagħtuh lezzjonijiet dwar Malta! Din hija totalment l-estrem l-ieħor tal-politika preżenti ta’ dan il-Gvern fejn inti tixtri ċ-ċittadinanza Maltija. Aħna għandna Russi, Ċiniżi, Afghani, Indjani, Pakistani, li trid, li lanqas jafu fejn hi Malta, la qatt ma ġew Malta u li taparsi qegħdin jikru hawnhekk. Dawn ħallsu prezz u tajniehom iċ-ċittadinanza. Dak hu l-punto di partenza. Il-government policy għal dak il-Malti li għandu dritt isir Malti hija li nagħmlulu xi forma ta’ IQ test qabel ma nagħtuh iċ-ċittadinanza. 

IĊ-CHAIRPERSON: Mhuwiex rekwiżit imma biss bħala informazzjoni. 

ONOR. BEPPE FENECH ADAMI: Il-kelma hija “knowledge test”. 

IĊ-CHAIRPERSON: Imma mhux jekk ma jgħaddix ma jiħux iċ-ċittadinanza. 

ONOR. BEPPE FENECH ADAMI: Jiena fhimt li intom tixtiequ din id-diskussjoni ssir kullimkien u li ssir kontinwament.   

IĊ-CHAIRPERSON: Huma mhux qed jgħidu li jekk ma jkollokx l-għarfien ma tingħatax iċ-ċittadinanza. Iċ-ċittadinanza għandek dritt għaliha jew m’għandekx. 

IS-SUR JOSEPH XERRI: Għandek id-dritt. Attwalment anke ċ-ċerimonja parti minnha tkun li jagħtuhom dak l-għarfien. Il-biċċa l-oħra rigward it-test dik kienet qamet ...
 
DR JOHN BUTTIGIEG: Kif qed ngħidu m’intix se tiġi rrifjutat iċ-ċittadinanza jekk xi darba jidħol xi tip ta’ mekkaniżmu li joffri dan it-tip ta’ awareness dwar l-identità Maltija. 

ONOR. BEPPE FENECH ADAMI: Qegħdin naqblu li dan m’għandux ikun. 

DR JOHN BUTTIGIEG: Żgur li ma jistax isir għax għandek il-liġi.  

IS-SUR JOSEPH XERRI: Il-liġi titkellem ċar u tond. 

DR JOHN BUTTIGIEG: Dwar dak li għedt fuq il-konsli, kif naħseb taf, aħna għandna konsli onorarji u għandna konsli ta’ karriera. U għandna wkoll ambaxxati. Dawn, għalkemm “jaħdmu” fil-ħinijiet tal-uffiċċju, huma available 24/7, jiġifieri għandhom l-emergency mobile in hand, u kull darba li xi ħadd iċempel, inkluż jien jekk ikolli bżonn xi ħaġa, insibhom u jagħtuni l-għajnuna li hemm bżonn. Xi ħaġa li nidejna fl-2016 kienet il-Consul on the Move, li naturalment kellu jieqaf f’dawn l-aħħar sentejn. 

ONOR. BEPPE FENECH ADAMI: Jiena naqbel li l-konslu is more empowered u mhux qed ngħid li l-konslu mhux qed jaħdem, imma qed ngħidlek li jista’ jkun li qed nenfasizzaw wisq fuq l-ambaxxata ...  

DR JOHN BUTTIGIEG: L-ambaxxata u l-konsolat ħafna drabi jaħdmu flimkien u ħafna drabi qegħdin fl-istess binja wkoll. Aħna rridu nitkellmu dwar konsli onorarji, dawk li jiġu appuntati, u li ħafna drabi lanqas ikunu Maltin imma jkollhom konnessjoni remota ma’ Malta. Dawn ġew appuntati bħala konsli onorarji. Imbagħad għandek il-konsli ta’ karriera. Il-funzjoni tal-konsli onorarji hija limitata imma fejn tidħol assistenza dwar informazzjoni dwar x’għandek bżonn tagħmel biex tapplika għaċ-ċittadinanza, x’għandek bżonn tagħmel biex tapplika għall-passaport u fejn trid tmur għal ċerti dokumenti li għandek bżonn biex tapplika, dawn kollha jistgħu jagħmluhom il-konsli onorarji. Dak li ma jistgħux jagħmlu huwa li jipproċessaw l-applikazzjonijiet għall-passaport jew jipproċessaw applikazzjoni ta’ ċittadinanza. 

ONOR. BEPPE FENECH ADAMI: Għaliex? 

DR JOHN BUTTIGIEG: Hija policy tagħna li nipprovaw kemm jista’ jkun nirrestrinġu l-possibilità li … Għandna kważi 200 konslu onorarju madwar id-dinja u ħafna minnhom lanqas biss huma Maltin. U allura li tagħtihom l-empowerment  li joħorġulek passaport Malti għandek ċertu element ta’ riskju. Issa mhux qed ngħid li ma nafdawhomx imma f’dan il-każ nippreferu li mmorru għand il-konslu ta’ karriera, li huwa wkoll commissioner of oaths - konslu onorarju ma jistax ikun commissioner of oaths - u jkun hu li jamministra l-applikazzjoni, il-ħlas dovut, eċċ., milli nifirxu l-operat tagħna b’tali mod li jkun hemm xi riskju ta’ abbuż.  

IĊ-CHAIRPERSON: Apparti minn hekk, bħala Gvern għamilna ftehimiet li ċ-ċittadini Maltin jew ċittadini ta’ pajjiżi terzi jistgħu jużaw is-servizzi ta’ ambaxxati li huma tal-Unjoni Ewropea. 

DR JOHN BUTTIGIEG: Iva, dik hija direttiva tal-Unjoni Ewropea fuq protezzjoni konsolari għaċ-ċittadini tal-Unjoni Ewropea li mhumiex rappreżentati f’pajjiżi terzi, u li allura jistgħu jirċievu servizz minn ambaxxati tal-Unjoni Ewropea, inkluż ta’ Malta, daqslikieku huma ċittadini ta’ dak il-pajjiż. Dak huwa arranġament li bħalissa għaddejja diskussjoni fuqu fuq livell ta’ working group tal-Unjoni Ewropea. Fil-fatt qiegħda ssir speċi ta’ revision ta’ din id-direttiva biex kemm jista’ jkun tilħaq aktar ċittadini tal-Unjoni Ewropea b’servizzi konsolari. Dik hija waħda mill-affarijiet li waqt il-COVID-19 kienet a learning curve kbira anke għall-EEAS għax indunat li ma kenitx ippreparata biżżejjed biex tilqa’ għal mewġa daqshekk kbira ta’ ħtieġa għall-konsolari minn ċittadini Ewropej. 

Irridu niftakru li l-COVID-19 ma kenitx xi ħaġa lokalizzata, jiġifieri bħallikieku għandek konflitt f’pajjiż u allura qed tikkonċentra fuq dak il-pajjiż partikolari u tagħtih l-għajnuna imma kienet xi ħaġa globali, u allura nħasset aktar il-ħtieġa li jkollok servizz konsolari aktar effettiv fuq livell Ewropew. B’hekk qed isiru diskussjonijiet biex dan jiġi indirizzat bl-aħjar mod possibbli. Għandna wkoll il-Consul on the Move li huwa mmirat għal dawk il-postijiet fejn għandna konċentrazzjoni ta’ Maltin u huwa popolari ħafna. Fil-fatt matul is-sentejn li għamilna weqfin kellna ħafna talbiet sabiex nerġgħu nibdewh. Aħna wżajna dak iż-żmien ta’ waqfien biex ... 

ONOR. BEPPE FENECH ADAMI: Tista’ tispjegalna ftit x’inhu dan il-Consul on the Move? 

DR JOHN BUTTIGIEG: Il-Consul on the Move jservi biex minflok il-klijent imur l-ambaxxata, ikun il-konslu li jmur għand il-klijent. Jekk inti għandek xi ħadd minn Perth u jrid imur Canberra jew Melbourne jew Sydney għandek il-bogħod ħafna. Il-konslu jmur f’Perth darba, darbtejn jew aktar skont il-ħtieġa u jagħti s-servizz hemmhekk. Jagħmel jumejn, tlett ijiem hemmhekk, jagħti servizz u jerġa’ lura. Dan irid jieħu miegħu tool kit  ta’ ċerta sigurtà u ta’ ċertu state of the art u f’dawn is-sentejn li għamilna weqfin bdilna din it-tool kit. Qabel kellu laptop u camera mentri issa tajnieh tablet li jinkorpora kollox fih. U fejn qabel kien iġorr 14-il kilo, issa għandu biss 5 kilos xi jġorr u b’hekk iffaċilitajna l-ħajja tal-konslu meta jiġi biex jieħu l-firma tal-klijent, ir-ritratt u jistorja d-data li tkun trid tiġi trasferita fl-ambaxxata ħalli jsir l-ipproċessar tas-servizz mitlub. 

Dawn reġgħu bdew jagħtu s-servizz tagħhom minn din is-sena u għamilna wieħed l-Awstralja u New Zealand filwaqt li l-Ingilterra għamilna tnejn. U se jibqgħu mexjin b’mod regolari minn hemm ‘il quddiem. Il-Consul on the Move, minbarra li jagħti dan is-servizz, iservi wkoll biex ikun hemm kuntatt bejn il-konslu u dawn in-nies għax jekk ma jmurx il-konslu ma jmur ħadd ħdejn dawn in-nies. U allura jservi ta’ laqgħa mal-Maltin li jgħixu hemmhekk; huma jgħidulu bil-problemi tagħhom u hu jieħu nota u jirrapporta lill-Ministeru. Imbagħad min-naħa tagħna nieħdu l-azzjoni li jkun hemm bżonn nieħdu. 

Tajjeb ngħid ukoll li din is-sena nidejna formola volontarja - ma nistgħu nagħmlu xejn obbligatorju għax il-liġi ma tippermettilniex li nagħmluhom – li semmejnieha “People of Value”, li qed tagħti ċ-ċans lil kull min hu Malti jew ta’ dixxendenza Maltija sabiex jirreġistra magħna b’mod volontarju. Jagħtina d-dettalji tiegħu, il-professjoni tiegħu, il-ħiliet tiegħu, biex aħna, bħala Ministeru, ikollna database ta’ dawn in-nies li qegħdin jgħixu barra minn Malta. U fl-istess ħin, jekk ikun hemm xi entità governattiva li tixtieq tagħmel kuntatt magħhom, nerġgħu mmorru għandhom biex nieħdu l-kunsens tagħhom, li diġà jkunu tahulna, u nistabilixxu kuntatt dirett mal-entità u din il-persuna. Hemm barra hemm nies li għamlu suċċess; hemm tobba, surgeons, akkademiċi, artisti, atleti, eċċ., li nistgħu nibbenefikaw ħafna mill-kuntatti li għandhom u anke mill-esperjenzi li għandhom. S’issa m’iniex sodisfatt bin-numru ta’ reġistrazzjonijiet li hemm. 

Mis-sajf lil hawn kellna madwar 86 reġistrazzjoni. Jiena naħseb li rridu nbiddlu l-mod ta’ kif inħarsu lejn il-Maltin li jgħixu barra minn Malta. Hemm tendenza li l-Maltin li jgħixu barra jfittxuna meta jkollhom bżonn xi ħaġa. U rridu nibdew inħarsu lejn id-diaspora Maltija bħala x’se nagħtu lill-pajjiż, x’se nagħtu lill-identità, lil Malta bħala Malta. Naħseb din inbatu ftit fiha u jrid ikollna din il-culture change matul iż-żmien li ġej. Irridu naħdmu fuqha anke mal-membri tal-Kunsill stess. Ħafna drabi fl-aġenda tal-laqgħat tara l-affarijiet li jixtiequ li l-Gvern Malti jagħtihom, jew li l-Gvern Malti jiffaċilitalhom. Dan huwa tajjeb imma rridu nibdew inħarsu wkoll lejn l-istampa b’mod aktar globali, fis-sens li rridu nibdew naraw x’responsabilitajiet għandna bħala Maltin, aħna fejn aħna, biex inkunu ta’ servizz għal pajjiżna. Dik naħseb hija qabża li verament għandna bżonn nagħmlu biex ikollna wkoll konnettività mal-Maltin li jgħixu barra aktar b’saħħitha u li aktar tagħmel sens. 

IĊ-CHAIRPERSON: L-Onor. Rebecca Buttigieg. 

ONOR. REBECCA BUTTIGIEG: Intom semmejtu ħafna l-ambaxxati u l-Consul on the Move, però kif qed ngħidu, id-diaspora Maltija qiegħda tikber ħafna, speċjalment il-ġenerazzjonijiet iż-żgħar li forsi qatt ma ġew Malta imma li dejjem jisimgħu fuqha mingħand forsi n-nanniet tagħhom. Il-Kunsill qiegħed jagħmel xi tip ta’ networking events mal-ambaxxati biex ilaqqagħhom flimkien u biex insaħħu aktar il-lingwa Maltija f’dan is-sens? Kif qed ngħidu, irid ikollok xi tip ta’ legat, xi tip ta’ rabta, biex tħossok li inti Malti. 

DR JOHN BUTTIGIEG: Pereżempju fl-Awstralja se ssir exhibition kbira fuq Malta, intiża għall-emigranti Maltin li jgħixu barra u se sservi wkoll sabiex il-konsolat, f’dan il-każ il-Konsolat ta’ Melbourne, ikollu aktar kuntatt mal-ġenerazzjonijiet differenti ta’ Maltin li jgħixu hemmhekk. Ma rridux neskludu l-ġenerazzjonijiet anzjani għax jieħdu għalihom, imma min-naħa l-oħra ma rridux ninsew li d-dinja qiegħda tinbidel il-ħin kollu. Iż-żgħażagħ m’għadhomx jiffrekwentaw il-clubs u l-assoċjazzjonijiet li kienu twaqqfu mill-Maltin tal-ewwel u t-tieni ġenerazzjoni. U allura l-uniku kuntatt li jista’ jkollna magħhom huwa permezz tas-social media, li pprovajna nisfruttaw permezz tal-virtual forum, u r-riżultat kien dak li kien. Hemm ħafna iżjed xogħol x’isir. 

Ħa nistqarr magħkom li ħafna drabi nistaqsi kemm il-Maltin li jgħixu barra – hawnhekk qed nitkellem fuq il-ġenerazzjonijiet iżjed żgħażagħ – verament jixtiequ jagħmlu kuntatt ma’ Malta! Għandhom dik ix-xewqa li jagħmlu kuntatt ma’ Malta? Jien nitkellem ma’ ambaxxaturi li jipprovaw jagħmlu outreach u jgħiduli li anke pajjiżi oħra qed isibuha diffiċli biex jagħmlu kuntatt ma’ ġenerazzjonijiet iżgħar. Ħafna drabi lanqas jibqgħu jgħidu li huma Maltin imma jgħidu li huma Franċiżi jew Taljani, aħseb u ara kemm se ġġibhom on board biex jikkontribwixxu b’mod … 

ONOR. BEPPE FENECH ADAMI: Naħseb biex tilħaq lill-Malti fl-Ewropa huwa ħafna aktar diffiċli mill-Malti fl-Awstralja. 

DR JOHN BUTTIGIEG: Hekk hu. 

ONOR. BEPPE FENECH ADAMI: Il-Malti fl-Awstralja għandu l-inċentiv tal-passaport Ewropew. A fourth generation Maltese in Paris will look differently at Malta from a fourth generation Maltese in Perth. Realistikament dik hija l-verità. 

DR JOHN BUTTIGIEG: Hekk hu. 

ONOR. REBECCA BUTTIGIEG: Naħseb li f’dawn il-pajjiżi hija aktar faċli biex …

DR JOHN BUTTIGIEG: Hekk qed jgħid. 

ONOR. BEPPE FENECH ADAMI: Dak li qed ngħid. Il-valur li tkun Malti f’Pariġi tista’ ssarrfu ħafna inqas mill-valur ta’ Malti fl-Awstralja. 

DR JOHN BUTTIGIEG: L-għatx li jkollu min qiegħed l-Awstralja biex ikollu passaport Malti ... 

ONOR. BEPPE FENECH ADAMI: Dik hija r-realtà. A fourth generation Maltese in Australia primarily will seek a Maltese passport mhux għax il-bużnanna tiegħu kienet Maltija imma għax jixtieq li jkollu passaport Ewropew. 

DR JOHN BUTTIGIEG: Hekk hu. Dik imbagħad tikkontradixxi lilha nnifisha fis-survey li għamilna, fejn jien ħsibt li l-prijorità se tkun dik li jiskopru aktar x’toffri Malta f’termini ta’ business u affarijiet bħal dawn imma ħareġ li huma aktar xtaqu jsiru jafu fuq l-ilsien Malti, fuq l-identità Maltija u fuq il-kultura Maltija. Dik lili ssorprenditni għax kont qed nistenna kompletament bil-kontra u ċjoè li l-ewwel jibdew mill-business, mill-opportunitajiet li hawn Malta jew biex jistudjaw. Is-sample kien ta’ 150 persuna minn 21 pajjiż imma hija rappreżentanza indikattiva taż-żgħażagħ dixxendenti Maltin x’għadhom jixtiequ jkunu jafu dwar Malta. X’aktarx li dawk li rrispondew għandhom in-nanniet li għadhom f’kuntatt magħhom, imma hemm oħrajn li m’għandhomx din it-tip ta’ konnessjoni u allura għal dawk forsi huwa aktar diffiċli biex nilħquhom. 

IĊ-CHAIRPERSON: L-Onor. Mario de Marco. 

ONOR. MARIO DE MARCO: Xtaqt nagħmel punt żgħir. L-ewwel nett qiegħed nara li saret diskussjoni fuq il-qafas ta’ strateġija nazzjonali għall-Maltin li jgħixu barra minn Malta. Tista’ tgħidilna fejn wasal it-tfassil ta’ din l-istrateġija? Kien interessanti wkoll dak li kont qed tgħid qabel li, ġeneralment, il-Maltin li jgħixu barra jagħmlu kuntatt man-network tal-konsulati tagħna meta jkollhom bżonn xi ħaġa. Hemm valur enormi għal pajjiżna li aħna wkoll nagħmlu forma ta’ kuntatt ma’ dawn il-Maltin li jgħixu barra minn pajjiżna. Allura xtaqt inkun naf jekk hux qed isir profiling tal-Maltin li llum qegħdin jiddeċiedu li jmorru jgħixu barra minn pajjiżna. Nimmaġina li l-profile tal-Malti li qed jagħżel li jgħix barra llum huwa differenti mill-profile ta’ dak ta’ 40, 50, 60 sena ilu għax il-bżonnijiet u l-miri li wieħed jipprova jilħaq biex imur jgħix barra huma radikalment differenti minn qabel. 

Nafu wkoll li għandek numru ta’ Maltin li għamlu suċċess enormi barra minn Malta u allura jagħmel sens li jkollna network ta’ dawn il-Maltin li tant għamlu suċċess, kemm jekk huwa fil-qasam tal-mediċina, kemm jekk huwa fil-qasam tal-letteratura, kemm jekk huwa fil-qasam tal-kummerċ, eċċ. Jiġifieri b’xi mod jew ieħor huwa fl-interess tagħna li nilħqu lilhom għax probabbilment, jekk ma nagħmlux hekk, huma mhux se jilħqu lilna għax fir-realtà m’għandhomx bżonn. Hemm din il-forma ta’ outreach u din il-forma ta’ network connectivity ma’ dan in-numru fenomenali ta’ Maltin li jgħixu barra minn pajjiżna? Ħafna drabi għandna għalfejn inkunu kburin bihom. 

DR JOHN BUTTIGIEG: Naqbel miegħek perfettament. Il-liġi ma tagħtiniex il-faċilità li nagħmlu outreach b’tali mod li nidentifikaw in-nies, immorru fuqhom mingħajr ma jagħtuna kunsens biex nikkuntattjawhom. U allura dik hija problema, fis-sens li kif għedt inti, ħafna drabi l-ambaxxati jsiru jafu li hemm Malti jgħix fil-pajjiż tar-rappreżentanza meta dan javviċina l-ambaxxata għal xi servizz. Isir outreach b’mod indirett. Pereżempju, fuq is-social media meta jkun hemm xi attività li tkun se ssir fl-ambaxxata, joħroġ invit għall-Maltin kollha li jkunu qegħdin jgħixu hemmhekk. Min jattendi jsir kuntatt miegħu informali u jinżammu wkoll id-dettalji tiegħu, bil-kunsens tiegħu, biex ‘il quddiem nistidnuh għal xi events oħrajn li jkunu se jsiru mill-ambaxxata.

Madankollu xi ħaġa strutturata, li aħna nkunu nafu eżattament min joqgħod fil-pajjiżi kollha tad-dinja, jew almenu fejn għandna ambaxxati, hija impossibbli, fis-sens li l-liġi ma tippermettilniex li nimponu fuq xi ħadd li jidħol fir-reġistru. Fil-fatt għandna reġistru apposta, in-notifikazzjoni D, fejn min ikun se jsiefer jista’ jirreġistra li se jsiefer għal aktar minn sitt xhur barra mill-pajjiż. Again, din mhijiex daqshekk popolari u meta nistaqsi lill-ambaxxati dwar dan jgħiduli li n-nies jippreferu li ma jimlewhiex għax jibżgħu li l-informazzjoni se tkun użata għal affarijiet oħra. 

Hemm id-disclaimers li jissalvagwardjaw il-privatezza tal-persuna u din id-data tintuża biss f’każijiet ta’ kriżi. Jekk jinqala’ xi ħaġa f’pajjiż u aħna jkollna d-data ta’ dik il-persuna, inċemplulha biex naraw jekk hijiex okay, jekk għandhiex xi problemi u jekk għandhiex bżonn xi għajnuna. Għalhekk biss nużawha din il-formola, u anke hemm isibuha bi tqila biex jimlewha! Hemm dan l-element ta’ qisu reżistenza biex nagħmlu l-kuntatt. Dik inħossha ħafna u għalhekk fil-bidu għedtilkom li jista’ jkun li aħna qegħdin nisforzaw lil min ma jixtieqx li jagħmel kuntatt magħna. Imma kif qal l-Onor. Fenech Adami jiddependi minn fejn ikun ġej dak li jkun. Jekk għandek intenzjoni li jkollok aċċess għax-Schengen area, u allura b’passaport Malti tista’ tagħmel dan faċilment, dak li jkun se jiġi minn jeddu, imma min hu mill-Ewropa, min qiegħed f’pajjiż fejn il-mobilità hija inqas diffiċli, ftit li xejn se jkollok kuntatt miegħu. 

ONOR. BEPPE FENECH ADAMI: Naħseb li hemm lok għal scouting ukoll. Pereżempju l-ewwel semmejna l-isports. M’għandix dubju li hemm barra hemm Maltin li kieku niġru warajhom ikunu jistgħu jirrappreżentaw lil pajjiżna. U dan naħseb li ma jsirx. Issa jekk għandek professur tal-mediċina u huwa l-aqwa professur tad-dinja probabbilment li kulħadd ikun iridu, però jekk tkun atleta hemm il-limitazzjonijiet għax ma tistax tilgħab mat-team nazzjonali ta’ pajjiż għax tiddeċiedi int. U allura m’għandix dubju li hemm second, third and fourth generation Maltese fl-Awstralja u fil-Kanada li kieku jsir scouting bis-serjetà nkunu nistgħu nsibu Maltin li jitħajru jiġu. 

DR JOHN BUTTIGIEG: Forsi nirbħu l-World Cup! 

ONOR. BEPPE FENECH ADAMI: Jekk m’iniex sejjer żball ir-rekord nazzjonali tal-atletika f’Malta reċentement inkiser minn a third generation Australian. 

IĊ-CHAIRPERSON: Onor. Membri, għandkom aktar mistoqsijiet? (Onor. Membri: Le) Dr Buttigieg u Sur Xerri nirringrazzjakom ħafna u min-naħa tagħna dejjem lesti li nitkellmu magħkom fuq dan is-suġġett daqshekk interessanti. Issa ngħaddu għall-aħħar item fuq l-aġenda tagħna.


AFFARIJIET OĦRA

IĊ-CHAIRPERSON: Nixtieq ninformakom li nhar it-Tnejn, 28 ta’ Novembru fis-2.30 p.m. se ssir preżentazzjoni minn Dr George Hyzler, Membru Malti tal-Qorti Ewropea tal-Awdituri dwar ir-rapport annwali tal-European Court of Auditors. Din il-laqgħa se ssir konġunta mal-Kumitat Permanenti dwar l-Affarijiet Ekonomiċi u Finanzjarji u mal-Kumitat Permanenti dwar il-Kontijiet Pubbliċi.

Imbagħad nhar l-Erbgħa, 30 ta’ Novembru fl-4.30 p.m. se ssir laqgħa mal-Ambaxxatur tal-Eġittu għal Malta, is-Sur Khaled Anis, dwar il-COP27. Bħalissa qiegħda ssir din il-konferenza fl-Eġittu. Kont irċevejt ukoll korrispondenza mingħand l-Ambaxxatur sabiex jitwaqqaf friendship group bejn il-Parlament ta’ Malta u l-Parlament tal-Eġittu. Il-Kumitat jaqbel li jsir dan il-parliamentary friendship group  u intervjena wkoll l-Ispeaker fil-House Business Committee, fejn qal li se jibda l-proċess sabiex isir dan il-friendship group bejn Malta u l-Eġittu. 

ONOR. BEPPE FENECH ADAMI: Kien sar diskors li se jitwaqqaf friendship group bejn Malta u l-Parlament tal-Ukrajna. U dan kien sar wara li l-President Zelensky indirizza l-Parlament Malti, fejn jekk mhux sejjer żball l-Ispeaker qal li għandu jitwaqqaf friendship group bejn il-Parlament Malti u l-Parlament tal-Ukrajna. To be fair ma nafx x’inhi l-proċedura biex jitwaqqaf dan il-friendship group, però naħseb li bħala Kumitat għandna nieħdu l-inizjattiva biex dan il-friendship group jitwaqqaf. 

IĊ-CHAIRPERSON: Bħala proċedura għandhom ikunu l-Ispeakers taż-żewġ parlamenti  li jibdew dan il-friendship group, jiġifieri ssir it-talba minn Speaker għal Speaker. Fuq il-friendship group mal-Parlament Ukren m’għandix tagħrif fuqu u ma nafx bih, però niċċekkjaw u naraw għandniex risposta. 

ONOR. BEPPE FENECH ADAMI: Naħseb li jkun tajjeb li dan il-Kumitat, jekk naqblu, nitolbu li jibda l-proċess biex ikun hemm friendship group bejn il-Parlament Malti u l-Parlament Ukren. 

IĊ-CHAIRPERSON: Nirringrazzjakom. 

Fil-5.57 p.m. il-Kumitat aġġorna għal data u b’aġenda li kellhom jiġu komunikati aktar tard. 

